
Cuira, il 1. da matg 2020 
 
 
 
Return a l'instrucziun da preschientscha ils 11 da matg 2020 
 
 
Stimadas presidentas e stimads presidents dals cussegls da scola 
Stimadas manadras e stimads manaders da scola 
Stimadas scolastas e stimads scolasts 
 
Ils 29 d'avrigl 2020 ha il Cussegl federal lubì a las scolas popularas publicas e privatas da 
puspè returnar a l'instrucziun da preschientscha a partir dals 11 da matg 2020 – e puspè surdà 
als chantuns la cumpetenza per l'organisaziun da las scolas. Sco gia communitgà cun il scriver 
dal Departament d'educaziun, cultura e protecziun da l'ambient (DECA) dals 24 d'avrigl 2020, 
precisesch jau cun questa brev las directivas chantunalas che valan en quest connex. 
A basa dal concept da protecziun da l'Uffizi federal da sanadad publica (UFSP) ha il DECA la 
finamira da pussibilitar il return al manaschi da scola regular, per che las scolas hajan puspè in 
mintgadi uschè normal sco pussaivel. 
 
Princips da basa da l'UFSP 
Tenor ils princips da basa da l'UFSP daventan uffants bler damain malsauns che creschids e 
han la pli gronda part andaments levs cun damain u nagins sintoms (vesair agiunta). En pli 
giogan els ord motivs fisiologics nagina rolla substanziala per la transmissiun dal virus. Tar 
uffants tranter 10 e 19 onns crescha la frequenza da vegnir malsaun cuntinuadamain, ella resta 
dentant bassa. Dal reminent: Pli vegls ch'uffants èn e meglier ch'els èn abels da respectar 
mesiras prescrittas (mesiras da cumportament, mesiras d'igiena etc.). 
Sin fundament da las supposiziuns sura numnadas pon las scolaras ed ils scolars sa cumportar 
e sa mover uschè normal sco pussaivel en la classa, sin via a scola e sin plazza da scola. I 
vegn desistì da prescripziuns da distanza tranter scolaras e scolars. Tranter las persunas 

d'instrucziun e las scolaras ed ils scolars sco er tranter creschids vala vinavant – sche adina 
pussaivel – ina distanza minimala da dus meters. Las reglas da cumportament e d'igiena 
enconuschentas valan er vinavant per tuttas persunas. 
La represa da l'instrucziun da preschientscha succeda resguardond la protecziun da persunas 
ch'èn spezialmain periclitadas, tenor l'ordinaziun da COVID-19 actuala dal Cussegl federal sco 
er tenor ils princips da basa da l'UFSP agiuntads. Infurmaziuns praticas per la realisaziun èn da 
chattar en la glista da FAQ (vesair agiunta). 
 
Decisiun da princip 
Per lur planisaziun e realisaziun tenor las circumstanzas localas èn ils purtaders da scola 
incaricads da resguardar ils princips da basa da l'UFSP surordinads e las suandantas directivas 
dal DECA. 
Tut las partiziuns, dal stgalim da scolina fin a las 3. classas da las scolas realas e secundaras 
sco er las scolas spezialas, returnan ils 11 da matg 2020 – en tut ils roms e tenor urari regular – 
a l'instrucziun da preschientscha. Uschia è terminada la fasa d'instrucziun a distanza. 
 
Infurmaziuns cumplementaras 
Partind da questa decisiun da princip dal DECA valan las suandantas directivas: 
1. Las reglas da cumportament e d'igiena èn exnum da respectar: 

a. Tegnair distanza: tranter persunas d'instrucziun e scolaras e scolars sco er tranter 
creschids 

b. Lavar fitg bain ils mauns 
c. Evitar da dar il maun 
d. Tusser u starnidar en in faziel u en la foppa dal cumbel 
e. Cun sintoms: restar a chasa 

 Las mesiras d'igiena èn centralas per il manaschi da scola e duain vegnir resguardadas 
cun grond'attenziun. Infurmaziuns detagliadas latiers èn da chattar en il bulletin dal stab 
directiv chantunal a las vischnancas. 

2. La prevenziun ed il scleriment pertutgant la realisaziun da las mesiras da protecziun èn da 
muntada centrala per tuttas persunas, spezialmain per scolaras e scolaras e per lur 
geniturs. 

3. Sin plaz da scola e sin via a scola duain las scolaras ed ils scolars pudair sa mover uschè 
libramain sco pussaivel cun resguardar las reglas da cumportament e d’igiena. Era èsi da 
desister strictamain da barattar mangiativas e bavrondas. 

4. Scolaras e scolars che na pon betg far part a l’instrucziun da preschientscha retschaivan da 
la scola las lavurs necessarias per pudair lavurar a chasa vid ils cuntegns da scola. I n’è 
betg previs da porscher vinavant l’instrucziun a distanza parallelamain a l’instrucziun da 
preschientscha. 

https://www.bag.admin.ch/bag/de/home/krankheiten/ausbrueche-epidemien-pandemien/aktuelle-ausbrueche-epidemien/novel-cov/so-schuetzen-wir-uns.html

5. Sch’il purtader da scola è confruntà cun la situaziun che memia paucas persunas 
d’instrucziun èn a disposiziun per l’instrucziun (p.ex. persunas d’instrucziun en ina gruppa 
periclitada), po vegnir instruì cun in urari adattà. Ils detagls latiers èn da chattar en il scriver 
dal DECA dals 24 d’avrigl 2020 sut punct 4. Studentas e students da la Scola auta 
pedagogica dal Grischun (SAPGR) en il terz onn da studi pon – en cas singuls – vegnir 
emploiads sco substituziuns per sustegnair ils purtaders da scola. In tal engaschament 
vegn examinà da la SAPGR. 

6. Ils purtaders da scola dal Grigioni Italiano pon resguardar las circumstanzas extraordinarias 
sin fundament da la vischinanza al Tessin ed a l’Italia ed adattar levamain il manaschi da 
scola. 

7. Ils temps da bloc e las ulteriuras structuras dal di èn da porscher dals purtaders da scola. I 
valan las medemas mesiras da protecziun sco per l’ulteriur manaschi da scola. Tenor ils 
principis da basa da l’UFSP èn surtut da resguardar las mesiras d’igiena cun reparter las 
tschaveras. 

8. Geniturs che transportan lur uffants en scola na duain betg entrar en l’areal da scola. 
Medemamain èn gruppaziuns da creschids sin l’areal da scola d’evitar. Occurrenzas da 
scola ed activitads cun blera glieud èn da tralaschar.  

9. Activitads cun stretgs contacts interpersunals ni gronds dumbers da persunas (p.ex. 
champs da scola, occurrenzas da scola) ch’han in pli grond ristg da transmissiun duain 
vegnir evitads. Sin excursiuns da scola duai vegnir desistì dals meds da traffic publics. 

10. L’agid da planisaziun tramess ils 27 d’avrigl 2020 è vegnì actualisà (vesair annexa). El 
serva a la direcziun da scola sco agid d’orientaziun per la planisaziun e realisaziun da las 
mesiras da protecziun e dal manaschi da scola. 

 
Responsabladads per la realisaziun 
Las direcziuns da scola cun lur team da scola èn responsablas per la realisaziun da questas 
prescripziuns en lur scola. La surveglianza da la realisaziun è l’obligaziun dal cussegl da scola. 
L’inspecturat da scola sustegna las scolas vinavant via la hotline. 
Per las instituziuns da la scola speziala valan per l’instrucziun sco era per la surveglianza las 
medemas mesiras da protecziun sco per la scola regulara. En il champ d’abitar s’orienteschan 
las instituziuns a las reglas da cumportament e d’igiena da l’UFSP. Il fegl d’infurmaziun per 
instituziuns da la scola speziala dal DECA dals 26 da mars 2020 per garantir la surveglianza 
vala betg pli a partir dals 11 da matg 2020.  
 
 
 
 

https://www.gr.ch/DE/institutionen/verwaltung/ekud/avs/Dokumentenliste%20Aktuelles/EKUD%2024.04.2020%20Informationen%20R%C3%BCckkehr%20Pr%C3%A4senzunterricht_rm.pdf
https://www.gr.ch/DE/institutionen/verwaltung/ekud/avs/Dokumentenliste%20Aktuelles/EKUD%2024.04.2020%20Informationen%20R%C3%BCckkehr%20Pr%C3%A4senzunterricht_rm.pdf

Cun resalva d’autras infurmaziuns dal Cussegl federal valan questas prescripziuns per l’onn da 
scola 2019/20.   
 
Jau supplitgesch las scolas d’infurmar en moda adattada ils geniturs e responsabels per 
l’educaziun. 
 
Cun il return a l’instrucziun da preschientscha arriva anc ina giada ina fasa intensiva per ils 
responsabels da las scolas publicas e privatas. Era per questa perioda As giavisch tut il bun. 
 
 
Salids amicabels 
 
 
 
 
dr. Jon Domenic Parolini 
Cusseglier guvernativ 
 

 

Agiunta: menziunà 

